
                  Д О: 

                                               ПРЕТСЕДАТЕЛОТ НА СОБРАНИЕТО 

                                                       НА РЕПУБЛИКА МАКЕДОНИЈА 

 

 

 

 

 

 Врз основа на член 71 став 1 од Уставот на Република Северна 

Македонија и членовите 132, 137 и 170 од Деловникот на Собранието на Република 

Македонија, Ви поднесуваме Предлог на закон за дополнување на Законот за 

извршување, по скратена постапка. 

 

                                                                                             

 ПРАТЕНИЦИ: 

 

_____________________________________________ 

 

_____________________________________________ 

ВОВЕД 

 

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО 

ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ 

 Со Законот за извршување се уредуваат правилата според кои 

извршителите постапуваат заради присилно извршување на судска одлука која 

гласи на исполнување на обврска, освен ако со друг закон поинаку не е определено. 

Законот  се применува и врз присилно извршување на одлука донесена во 

управна постапка која гласи на исполнување на парична обврска, освен ако со друг 

закон поинаку не е определено, врз присилно извршување на нотарски исправи и 

други извршни исправи предвидени со закон  и на извршување на брод и на 

воздухоплов. 

Со членот 18 од Законот е уредено прашањето на наплата на камата и 

законска казнена камата. Согласно овој член, кога во извршната исправа е 

определена наплата на камата од должникот, истата се пресметува и наплатува до 

денот на исплатата на средствата на посебната сметка на извршителот. 

Со одлука на Уставниот суд на Република Северна Македонија У. бр. 94/2019 

(„Службен весник на Република  Северна Македонија“ број  136/20) се укина членот  

18, став 2 од Законот за извршување („Службен весник на Република Македонија“ 

број 72/2016, 142/2016 и 233/2018) за кој според судот, основано се поставува 

прашањето за уставноста на вака пропишаната одредба. Имено за судот  спорно е 

како може да се наплатува законска казнена камата на трошоците на постапката, 

ако тоа изречно не е наведено во извршната исправа. Со давањето на право на 

доверителот да побарува законска камата на трошоците, којашто не е утврдена во 

извршната исправа, за него се утврдува право коешто не произлегува од извршната 

исправа, а од друга страна, со обврската да пресметува камата којашто не 

произлегува од извршната исправа, извршителот добива улога на суд. Ова како 

наод е наведено во содржината на самата одлука. 

Според податоците од Годишниот извештај на Народниот правобранител со 

години наназад, најголемиот дел од преставките се однесуваат на извршување во 

кои настанала затезна камата. 

Иако во 2020 година се направени измени во Законот за извршување со кои 

беа допрецизирани листата на категории на лица и на примањата кои се изземени 

од извршување (примање на права на парична помош од социјална заштита, 

примање на правата за заштита на децата и сл.) – со што се воведе ограничување 

на извршувањето од 1/3 на 1/5 од платата или пензијата, сепак ова не го реши овој 

постоечки реален проблем.  

 Омбудсманот, исто така, потенцира дека  поради тоа што до сега нема 

промени во делот на казнената камата во пракса во огромен број на случаи ова се 

јавува како сериозен проблем од кој се доведува до состојба во која  камата 

повеќекратно ја надминува висината на главниот долг – т.н. анатоцизам (течење 

„камата на каматата“). 

Како пример од Народниот правобранител за извршување на долг е постапка 

која започнала во 2011 година. За наплата на главен долг од 531.932 денари (во 

овој случај треба да се наплати камата од 1997 година) до март 2022 година кога 

странката се обратила кај Народниот правобранител, извршителот известил дека 

за 11 години се наплатени над два милиони денари, од кои само на име на камата 

1,5 милиони денари. За целосна исплата на долгот останува да се платат уште 

1.424.301 денари, сума од која на име камата се над 835 илјади ден.!? 

Народниот правобранител смета дека неправично граѓаните, кои имаат 

долгови за електрична и топлинска енергија, вода, смет, телефонија, по вина на 

институциите се доведени во неповолна ситуација. Ваквиот проблем настана со 

имплементирање на одредбите од Законот за изменување и дополнување на 

Законот за извршување донесен во 2010 година, со кој се предвиде процес на 

трансфер на старите извршни предмети од судовите кај нотарите и извршителите 

кои го продолжија процесот на извршување. Станува збор за трансфер на околу 

400.000 предмети, кои се чувале во судовите поради настанатиот законски правен 

вакуум и недоследностите во процедурата за наплата. На тој начин, „илјадници 

граѓани заедно со нивните семејства едноставно се претворени во жртви на 

процедурите“. 

Потребата од регулацијана оваа состојба покрај од укажувањата на  

Народниот правобранител беше проследена и со досегашните јавни случаи  и 

случаи на социјалните  мрежи во кои јасно се  покажа правната можност за ставање 

на граѓаните во маѓепсаниот круг на заложништво на долгови. 

Обврските од долговите кои начесто се за комунални услуги, вода, струја, 

парно, телекомуникациски услуги и слично  граѓанитедолжници  ги доведуваат   во 

должничко ропство кое трае со децении. 

За постигнување на реални и посакувани ефекти кај граѓаните во оваа област 

се предвидува предметното важно дополнување на Законот за извршување 

 

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГ-ЗАКОНОТ 

Со предложеното дополнување се допрецизира и доразработува делот на 

институтот „казнена (законска затезна) камата“ и истовремено со предложеното 

решение се заштитуваат должниците од исплата на енормно високи износи на 

казнена камата која многу често го надминува износот на главниот долг во 

постапките на извршување. 

Законот чие донесување се предлага се заснова на истите начела на кој е 

заснован основниот закон. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ-ЗАКОНОТ  ВРЗ 

БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

Предлог на закон за дополнување на Законот за извршување не  

предизвикува никакви финансиски последици врз Републичкиот буџет и другите 

јавни финансиски средства. 

 

IV.  ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА 

СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, 

ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА 

МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ  

За спроведувањето на Предлог на законот за дополнување на Законот за 

извршување  не се потребни финансиски средства и истиот нема да  има финасиски 

последици врз Републичкиот буџет. 

 

V. СКРАТЕНА ПОСТАПКА ЗА ДОНЕСУВАЊЕ НА ПРЕДЛОГ ЗАКОНОТ 

Со оглед на тоа што не се работи за сложен и обемен закон, согласно член 

170 од Деловникот на Собранието на Република Македонија, предлагаме Предлог 

на  законот за дополнување на Законот за извршување  да се разгледа по скратена 

постапка. 

ПРЕДЛОГ НА ЗАКОНОТ 

ЗА  ДОПОЛНУВАЊЕ НА ЗАКОНОТ ЗА ИЗВРШУВАЊЕ 

 

Член 1 

  Во Законот за извршување („Службен весник на Република Македонија“ број 
72/16, 142/16 и 233/18 и „Службен весник на Република  Северна Македонија“ број  
14/20 и 136/20), во член 18, по стаот (1)  се додава нов став (2), кој гласи: 

„(2) Извршителот, во постапка на извршување, престанува да пресметува и  

наплатува законска казнена камата кога сумата на втасаните, а неисплатени камати 

ќе ја достигне висината на главницата.“ 

 

 

Член 2 

Овој закон влегува во сила со денот на објавувањето во „Службен весник на 

Република Северна Македонија“, а ќе се применува и на започнатите тековни 

постапки на присилно извршување. 

ОБРАЗЛОЖЕНИЕ НА ПРЕДЛОГ-ЗАКОНОТ 

ЗА ДОПОЛНУВАЊЕ НА ЗАКОНОТ ЗА ИЗВРШУВАЊЕ 

 

 
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ-

ЗАКОНОТ ЗА ДОПОЛНУВАЊЕ НА ЗАКОНОТ ЗА ИЗВРШУВАЊЕ 
 

Предлог законот за дополнување на Законот за извршување содржи 2 члена. 
Со членот 1  се ограничува до кога тече и кога престанува казнената камата  

со што директо се штитат граѓаните должници од досегашното енормно исплаќање 
на долгот и со истата е уредено дека кога сумата  на втасаните, а неисплатени 
камати ќе ја достигне главницата извршителот во постапка на извршување, 
престанува да пресметува и  наплатува  законска казнена камата. 

Со членот 2 се уредува влегување во сила со денот на објавувањето во 
Службениот весник, без вообичаениот vacatio legis. 

 
 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО 

ПРЕДЛОЖЕНИТЕ ОДРЕДБИ 
 
Решенијата содржани во предложените одредби се меѓусебно поврзани и 

прават правна целина. 
 

 
 III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА 

 
Со  предложеното законско решение ќе се обезбеди правна сигурност кај 

граѓаните и ќе се елиминира законската можност за исплата на казнена камата од 

страна на должникот, на доверителите за дадени услуги која е повисока од 

главницата во постапките за извршување. 

Со овие законски одредби ќе се воспостави правна сигурност и правила со 

кои ќе се елиминира досегашната законска можност за исплата на енормни високи, 

неправични и нефер казнени камати во постапките на извршување.    

ИЗВОД 

ТЕКСТ НА ОДРЕДБИТЕ  
ОД ЗАКОНОТ ЗА ИЗВРШУВАЊЕ, КОИ СЕ ДОПОЛНУВААТ 

 
Наплата на камата и законска казнена камата 

Член 18 

(1) Кога во извршната исправа е определена наплата на камата од 
должникот, истата се пресметува и наплатува до денот на исплатата на средствата 
на посебната сметка на извршителот. 

*Ставот 2 е укинат со Одлука на Уставниот суд У. бр. 94/2019 („Службен 
весник на Република Северна Македонија“ број 136/2020). 


